
Francesco Tonucci sostén a idea que compartimos de que hai un pensamento infantil, e polo 
tanto tamén hai un pensamento científi co infantil (Tonucci 1996). A nosa experiencia nas aulas 
de Infantil fainos defender a mesma hipótese que el defende: os nenos teñen un xeito de razoar 
científi co, van construído a súas teorías explicativas da realidade dun xeito similar ao que rea-
lizan os científi cos para crear as súas teorías, para facer ciencia. Defendemos pois que se pode 
facer ciencia en educación infantil, deixar aos nenos experimentar directamente a súa realidade 
máis próxima e propiciar ou facilitar a produción de preguntas, a creación de hipóteses e meca-
nismos de comprobación. A experiencia “Os Pauciños, uns insectos para coidar” introduce dun 
xeito paulatino no entorno máis próximo do alumnado un elemento estraño e diferente ao que 
adoitan a ver e pretende facer unha recolleita organizada das súas preguntas, das súas hipóteses 
e das teorías que elaboran a partir delas. O elemento que utilizamos foi o “Insecto Pau” da varie-
dade Medaura extradentata, un animal que moitos dos nenos nunca viran na súa vida e que non 
presentaba ningún problema para criar con nenos nunha aula, amais cumpría moitas das expec-
tativas que tiñamos postas no elemento que buscabamos: proporcionaba infi nidade de preguntas, 
non son aos nenos senón que nos mesmas coma mestras estabamos desde o principio intrigadas 
por aspectos do desenvolvemento e da cría destes animais. ser moi fáciles de manipular, inofen-
sivos e cunha grande resistencia. Temos que recoñecer que non son animais moi amigables, 
incluso hai persoas que se poden nun principio sentir intimidadas polo seu aspecto. Porén esta 
foi unha das razóns polas que os eliximos, romper o rexeitamento contra o diferente ou o que 
nun principio nos pode resultar desagradable e incluso perigoso a través da observación do co-
ñecemento e da ciencia é un obxectivo prioritario deste proxecto. Ensinar a un neno a non matar 
a un insecto é bo para o insecto pero cremos que moito máis bo para o propio neno, e implicalo 
no coidado dun ser vivo vulnerable é inicialo na responsabilidade, na empatía, na compaixón e 
no autocoñecemento e o autocontrol. 

Tras unha análise do que ocorre habitualmente nas aulas de Educación Infantil (Carey et al. 
1994, Opfer et al. 2004, Zimmerman 2000), analizando as difi cultades que hai para que se impar-
tan as ensinanzas científi cas (Tu 2006) e sinalando os aspectos que propician e apoian a creación 
dunha rutina baseada na experimentación e na creación dun pensamento científi co nos nenos 
de Educación Infantil  (Arias 2012), encomezamos a experiencia na aula de Infantil 3 e 4 anos 
do CEIP do Foxo, unha escola rural preto da Estrada (Pontevedra) No CEIP do Foxo trabállase 
por proxectos, hai proxectos que implican a todo o Centro Educativo e que son o eixe de todo 

o curso escolar, por exemplo o ano pasado o proxecto de Centro foi “A Estrada, un mundo por 
descubrir” orientado á recuperación da contorna como estratexia para o ensino e a posta en valor 
da realidade coñecida e vivida polo alumnado. E outros proxectos que nacen nas aulas como é o 
que nos ocupa, un dos proxectos de aula para iniciar aos nenos na reflexión ordenada a través da 
observación e a recompilación meticulosa de todo o observado.

O proxecto realizouse durante o curso 2013-14, deu lugar a moitas actividades que se derivaron 
das observacións e os interrogantes que se crearon na aula. Non foi un proceso con data de fina-
lización, dedicar moito tempo a un tema de traballo e estudo é sempre unha decisión gañadora 
(Tonucci et al. 1997). Na nosa aula queremos dar aos nenos e a nos mesmos a posibilidade de de-
terse, de parar e recrearse no estudo, dosificar o tempo empregado, aproveitar a motivación dos 
alumnos para intensificar o traballo e permitir tempos de afastamento cando outros temas esixen 
o noso interese. Cremos nunha pedagoxía da lentitude, que respecta os tempos de crecemento 
e desenvolvemento dos nenos e de todo o que nos circunda, dar tempo para pensar, para falar, 
para observar sen presa os procesos da natureza, da tempo incluso para perdelo (Zavalloni 2011). 
Por esta razón non propuxemos ningunha data de finalización, é máis continuamos co proxecto 
durante este novo curso escolar e pensamos estendelo aos cursos de Educación Primaria.

